
patjara sapuy a kakudan

ka tevutanga dingki maljiyananga tjasi paquljaqulja, sa maumaljanga a
tja sikudan a tja sikavaljut auta, pasa maquliqulipanga a patjetucu! ljakua
aicua sikudanan nua semicuayan, nu neka sapuy maru neka zaljum a tja
sikavaljut sarekuya aravac. manasika a tja sikarakudan a semicuayan, a
sisanpazangalan tuasapuy, namaya tua sisanpazangalan tua zaljum.

ayata aicua sapui nuaya, a pitua tja kakudakudan namasan
paravacangata. nu pecungu itjen sa medjek makayanga lemikezalj kemesa
tua kanen, nu kaljaljaljegelan tjasi kalingulingulj akingidu tu sikaseljec.
azua na mazazangiljan a kasasavan tja kakagepuwan i ginaljan, nu izua
pupalisiyan pucekecekelj, nugezemezemetj pinivecekadan a sapui, sa tja
ziazian a malevaleva. malap ta namalayicanga ljaviya wungeljen sa seman
zaman, si paqulja ta djalan nu gezemezemetj. nu izuwa pacugan i ginaljan,
pucevulj sa pakeljang tu yanuwan. kumalji a salilim ulja djaljuni a
pasegeljing a kKirimu.

mayatucu ti vuvu, nu makakivaqu icengceng a liyav a iyav a gang a
makaveljeluwan, tazua masi zaman tusi paqulja marepusalasaladj, a
tjemiljuwal ta gang ta iyav sa sipangapangalj, izuanga tja kanen tja sini

kalevanga mapuljat. nu cemulju ta gacang, malap ta zaman sa papedjeki tu

semingis a pakasangas, kata cemapa ta vasa a seman aradj. nu
masusalimananga tiamadju a ugaljagaljai mavanasapuy a sikasengeseng tua
ljemenguwag ta turivecan a tjakit vulug, a sipanag a tiveljatan vakela, a
siqusuqusul a kakara(kakarang) a vuka, katua seman djilung,sapuy
sakamaya sikasengeseng. remagazemetj a masi zaman, lemivu tua tidriyulj,
cemevulj tua pakazuazuanan a lala, na lava, ciya, but, nu macevulj sa
kaviladj madjameq sakamaya.

a wumagq kasicuayan nakuya ika tja padjekedjekecan a gavuwavuwan a
pucevulj, avan nu gemuveling aya ramaljemaljeng. ulja paljakev tua geluz
tuasialangan, ika kicaingan na gatjuvitjuvi kata sasayalj tu maljekuya tja
wumag .aicua pita kemapalisi nu masalut nu maljeveq, izua sakamaya
cemevulj, padjekec tua singilj a djemaulj tua cemas a kivadag tua cemas.

kemasi tua sapuy setje keljanganga tu namakuda pinakazuanan a
caguwan nua tja sevalitan. nu namayatucuanga tjen a izuanga ta dingki na
sekiamav tua situcuwananga a sikudan, a nekanga tja valisaked tua tja

sikavaljut, nakuya ikatjen a kipagenetj, tua tja sini kavaljut a sapuy!

puljacengan i geljugeljuwan

pulavalavai tucu a gqadav, vaik aken a kipavalit tua qucengecengel saka
ladruadrueq a kasuy, katua sitjukatjukap nu gemudjalj. tazua puntalj aken a
kimukav, sa mangtjez a seman kayiv, sa ku cianen, tjara sanguag a
ludjuludju aya aken. ka gemcap aken sa ku kilingavi, ua! manu gadit saka
dekec, izua za ku suraman a pagalju dri tazua!

kivadaganga a ken tjai kinai lawlav, djemeli ti madju, mayatucu a givu
tjanuaken, “ tja selaven a palamu, tu semu gadit anan, satje paciwan tua
suantau, pumaya ljamljam uta, sa tja ciani, numatazua kisanguaganga > aya!
haha! nu ika tjena napavavala a kilaut tua sengsengan, tjara neka nu tja
sinikeljangan a paqulid aya ken a kinemenem!

sanguaq a mukav apaqulid, ljakua macemecemel a kiljaceng, na
gemutela aravac, kipavalit satje mirava, mayanga nagemagalj aizua, ayata
madjulu itjen a mangada tua ljaviya kata mageris ta djuyi; palemek nu
sedjakdjak itjen ta karickic ta viniqu nu gatjuvian! nu kinemenem itjen tucu,
tjara magagalj itjen a paqulid!

izua za ku vinarungan, tu kaika tjananguaq a venljuc tu pida gapuluan

sa katjekapazan aya ken. ulja sitalem a pasazua i geljugeljuwan

tua puljacengan,tjasarenguaq akipakakuda. nupucuk aken kikudjegisenanga,
ika uri makapidalj ki izuanga pumukavan aya ken a malevaleva.

azua i geljugeljuwan a puljacengan, izua samag, lukuc, samci, ljagacai
auta. inika magudegudem, nutau ginces gemetel uta, kamayamayan a
naliljualjuas a uljav. pay pacunu! izuaicu a kemasi tua tiribi a tja
langdangedan tu namasan ljavaljavaran tu patjara kakanen, mataviq itjen
aravac! azua pinalangtjav aravac a benurebus ta cemel, tua mareka ljaceng;
azua ljayar a saqetjuan; azua ta kakanen a abura. kemakan itjen sakamaya,
sa neka nutjakeljang, tu uri tja sikaselapayanga, tu tja sikasagetjuanga.

apaqulidangata azua sinitalem a tja lami a vaqu a ljapanay a ljasiyak a
vasa a gaqilj a vurati(vurasi), kutua na kirumadju a venangalj a mareka
ljaceng, kumalji ki maumaljanga ta sikarakudan, katua meliavanga ta
papiligan a kakanen, nakuya itjen a dremaudrav tua tja kakudan tua ta lami a
kemasicuay. ayata aicua ta kinacalisiyanan a lami, kinasaljingananga,

metjuruvuruvuanga tjengelay, saka sinanepazangalanga auta!

napenapamav a kakudakudan nua paiwanzuku

azua sika makaya izua patjetucu a kai a kakudakudan a palisi na
paiwanzuku, mavana izua icua pinuiginaljanan a sinan kakudan tua
giniladjan. au aicu a pinuiginaljanan a sinan kakudan tua ginilagiladjan,
kemasimaza taicu a matjatjalevalevak ta giladlan na vusam a kakudakudan.
aicu a matjatjalevalevak ta giladlan na vusam a kakudakudan namayatucu, a
na tjasevalitan a giniladjan kata zaisang, mavana sangasangasan a aljak a
tjemalevak aya, yipu ugaljai yipu vavayan, kana sangasangasan a
sinipualjak(vusam), timadju a tjemalevak a penuljat tua zaisang, ngadan nua
umag kata giniladjan iginaljan, makeljang angata tu aicu a paiwanzuku
mamamav a sipacunan tua vavayavan katua ugaljagaljai, manasika
tjuruvuanga a vavayavayan a vusam a na gemiladj iginaljan tucu, makeljang
angata tu mamav a sipacunan tua vavayavayan katua uqaljagaljai na
paiwanzuku, aicu mavana sikizengezenger nua paiwanzuku a caucau uta.
aicua seravar namaya paiwanzuku uta ljakua maljiyan a kakudan niamadju,
aicua seravar semanvusam tua ugaljai, nuneka nu uqgaljai a aljak, mana
semanvusam ta vavayan a aljak.

aicua nasi na ugaljai kata vavayan tjarayizua patarevan, aicua

sikamamav nua ugaljai nua vavayan a paljavak tua ikacauan a

kininemeneman, kinasicuai nua paiwanzuku, kemasi tua sialangan tua
nemanga, maljaluai aza sisanpazangalan ta ugaljai ta vavayan a langalj,
katua vecik na djilung, na tjiuma, na kamavanan, kana sinicuayan a vecik
Izua sakamaya pagaqgecev tua vavayan tua ugaljai.

a kininemeneman nua paiwanzuku yinika aming a gemuzimuzip na
izua ugaljai a vavayan, aicua yicemecemel a namezangal tu nemanga izua
namasan ugaljai namasan vavayan, naseminamalji a paqulid a puvarungan
nua sevalitan na paiwanzuku, mapugata itjen akizenger a mapuljatj a
paiwanzuku a caucau, satje sanpazangali aicua a tjalja penapamavan a

kakudakudan itua tjaginaljan.

